
Atarikoa

Orain lau bat urte, konpaiñia on batean, euskaldunik baizen etzen
lekhuan gengozala, ekharri zuen solhasak, izan zen perpausa, alfabe-
tatze-euskalduntze prozesuan, bizkaieraz egiten daneko eremuan, eus-
keraren moteltze eta geldotzea —indargetzea, azken baten—, nabar-
men be nabarmena zala eta etzuela deusek ere hanbat kalte egiten,
nola egitekoen geroko utzteak.

Eta ildo horretatik hasi ginan beharrean, kezkatzen ginduezan zen-
bait itauni erantzuna emon gurean. Euskera batua onartzetik abiatzen
ginanez, hasieratik bertatik baztertu genduzan behinolako eztabaida
antzuak, itaunak beste nonondik bideratuz: bizkaiera —ulertu bedi
euskalkiak, orokorrean— non, noiz, zelan eta zertarako?

Jakina da, hizkuntzari jagokonean, euskal gizarte barri baten aurre-
an gagozana, euskaldungo alfabetatu baten aurrean, gaztetxua orain-
dinokarren, baina biharko etorkizunaren jaube dana. Baina, ez gendu-
ke ahaztu behar badagoala gurean beste euskaldungo zaharrago eta
zabalago bat, hizkuntzaz aurrekoa baino berezkoagoa eta osoagoa
dana. Halan da guzti be, erdera izan dabe aurreko belaunaldietako eus-
kaldunok —kasurik onenean— ikasketerako tresna, administrazioaren
aurreko mintzabide eta irakurketetarako lagun. Multzo bion artean ete-
nik ez gertatzea zan gure kezka nagusia; hau da, Idatz eta Mintz-i jazo
jakena geugaz ez gertatzea; nork beretik emonaz, alkarrengandik ikasi
eta alkar osotu eta aberastu, batzuek hizkuntza biziaren iturri gardene-

tik edateko, eta besteek, arlo formaletan, euren burua erderaren
morrontzatik askatzeko.

Badago liburuon oso pasarte esanguratsu bat, kasurik onenean,
hurreko etorkizunaren iragarle izan daitekeana. J. Luis Goikoetxeak, J.I.
Hualderen The basque dialet of Lekeitio lanetik hartua da, baina leku
askotarako balio dauelakoa daukagu:

To conclude, Lekeitio Basque does not appear to be in imminent
danger of extinction. It certainly does not seem that it will be repla-
ced in its functions by Standard Basque in the near future.

Zubigintza egin beharra dago, beraz, lekuan lekuko euskalki eta
barianteen iraunpenean dago-eta EUSKERAren iraupena. Iparraldean,
kasurako, aspaldidanik dagoz arazo honetaz konturatuta, hango litera-
tur ereduetan-eta, argi ikusten dogunez. Gure artean be, mendebalde
honetan, badagoke, lehenago esan legez, zenbait itaun planteatu beha-
rra: zein da euskalkien lekua irakaskuntzan?, noiz arte?; zelango euske-
ra erabili beharko leukie hurreko erakundeek (herri-alkarteak, udalak,
aldundiak...) euskaldunakaz?; zelan planteatu guztiau komunikabidee-
tan?; eta bertsolaritzan?; literaturan zein bide aukeratu?...

Holango itaunak erabilzan taldeak, orain lau urtetsu, mendebaldeko
berbeta moduak aztertu, egokitu eta prestigiatzeko xedea harturik, bat-
zartzeari eta eztabaida zabaltzeari ekin eutsanean, argi dagoalako bide
horretatik etxekoa ezeze, euskera bera be indartzen dala. Hortixek sor-
tuko zan alkarte modura antolatzeko asmoa.

A restian aitatutako konpaiñia berean galdegin zen berehala, ea
nori emanen zeikan i t a u r rean ibilteko ardura. Eta bertze guztien
artetik hasi jakozan danak Alfonso Irigoieni aditzera ematen, lehen -
dabizian kheinuz eta aieruz, eta gero azkenean, klarki eta agerriz,
berak behar zituala egiteko hartan eskuak sarthu. Tamalez, taldea
legeztatu eta handik egun gitxira zendu zan gure euskaltzain jatorra.
Behinola, Anbotopetik abestu baeban, orain Anbototik gora,
X a l b a d o r, Mattin eta hirurak bertsotan —puntuka, seguru asko— ibi-
liko dira euskaldunon gorabeherak, nahiak eta irrikak doinu politetan
i r u z k i n d u z .

* * *

Liburuon, irakurkeak “Mendebaldeko euskara XX.mende goienean”
izenburupean Mendebalde Euskal Kultur Elkartea-k, Bilbon
(1997/05/16-17) antolaturiko jardunaldietan erabilitako materialeak
aurkituko ditu. Lanok lau ardatz nagusiren inguruan dagoz bilbatuta: a)
Ahozko literatura, b) Irakaskuntza, c) Hedabideak, eta d) Berbetatik
eredura.

Lehenengo multzoan, Ricardo Badiola eta Xabier Kaltzakortak lexi-
koa eta paramiologia jorratzen ditue hurrenez hurren, eta Xabier
Amurizak bertsolaritza eta tokian tokiko euskeraren arteko lotura.

Irakaskuntzari jagokonean, Juan Luis Goikoetxea eta Kepa Altonaga
eskolatik unibertsitateraino dagoan bide luzean, bizkaieraren —euskal-
kien— lekua eta betebeharra zeintzuk izan leitekezan argitzen ahale-
gintzen dira.

H i r u g a r ren multzoan, hedabideak gaitzat harturik, Maribi
Unamunok bizkaieraz —osorik zein atalka— argitaratzen diran aldiz-
karien barri damosku. Juan Mari Iraolagoitia eta Igone Etxebarriak,
barriz, irrati-telebistetan izan dituen esperientziak eskaintzen deuskuez,
eurei jagokezan arloei buruzko hausnarketa eginaz.

Azken sortan, “Berbetatik eredura” izenekoan, eredu formaleranzko
eztabaidari ekiten deutsoe Iñaki Gaminde, Eneko Barrutia eta Adolfo
Arejitak, nagusiki, mendebaldeko euskeraren azentua eta morfologia
aztertuaz.

* * *

A x u l a r rek orain hiru mende t’erdi euskerarentzat esandakoak,
tamalez, ez dau gaurkotasunik galdu mendebaldeko euskerari baga-
gokioz: Orai badirudi euskarak ahalke dela, arrotz dela, eztela ien -
dartean ausart, entregu, bithore eta ez trebe. Euskera modu hori,
ahozkoa edota ahozkotik hur dagoana, berbeta bizi eta aberats hori

p restigiatzea eta jasotzea dau helburu ahalegin honek, gaurko gizar-
tean izan leikezan erabilpen-eremuak zehaztuaz, danona dan euske-
ra batuaren indargarri, goxogarri eta bizigarri izan daiten. Hala bedi.

Iñaki Sarriugarte Irigoien
Galdakao, 1997-04-27

